
NAIB CANSELOR MENGHADAP TUNKU TEMENGGONG KEDAH 

 
UUM ONLINE:  Alor Setar - Naib Canselor, Prof. Dr. Ahmad Bashawir Abdul Ghani telah 
menghadap Yang Teramat Mulia Dato’ Seri Diraja Tan Sri Tunku Puteri Intan Safinaz Binti 
Almarhum Sultan Abdul Halim Mu’adzam Shah, Tunku Temenggong Kedah merangkap Pro-
Canselor UUM di Keriang Hill Resort, pagi tadi. 
 
Majlis menghadap itu bertujuan bagi memohon perkenan Yang Teramat Mulia Tunku untuk 
bercemar duli berangkat ke Majlis Konvokesyen Ke-32 UUM sesi pertama dan menyampaikan 
ijazah kepada graduan Pusat Pengajian Tunku Puteri Intan Safinaz (TISSA-UUM) pada sesi 
yang akan dimaklumkan kelak. 
 
Selain itu, Naib Canselor turut memohon perkenan Yang Teramat Mulia Tunku agar 
penubuhan Kursi Profesor Sultan Abdul Halim: Tadbir Urus Korporat yang telah diperkenan 
pada 2017 dapat dilaksanakan dan menjadi kenyataan demi manfaat semua pelajar, staf 
akademik dan UUM.  
 
Penubuhan kursi di TISSA-UUM adalah selaras dengan hala tuju universiti dalam 
memperkasa tadbir urus korporat serta menjadi pemacu kepada penyelidikan dan penerbitan 
yang berimpak tinggi terutamanya dalam bidang perakaunan. 

Prof. Dr. Ahmad Bashawir juga memohon perkenan Yang Teramat Mulia Tunku untuk menjadi 
Penaung DiRaja bagi Majlis Makan Malam TISSA-UUM Bersama Alumni 2019 yang dijangka 
dianjurkan pada November depan di Kuala Lumpur. 
 
Pada majlis menghadap itu juga, beliau menyembah maklum tentang perkembangan terkini 
Pusat Pengajian Tunku Puteri Intan Safinaz dan UUM, antaranya statistik graduan TISSA-
UUM, dua program Ijazah Sarjana Muda dari TISSA-UUM Terima Akreditasi EFMD 
Programme Accreditation System (EPAS) dan kedudukan UUM dalam ranking dunia. 

